
И йикъара райадминистрацияда
райондин Кьил Нариман Абдулму-
талибован председателвилик кваз

райадминистрациядин аппаратдин
рабочий совещание кьиле фена.

Адан кIвалахда райадминистрациядин
кьилин заместителри, администрациядин
къурулушдин подраздленийрин ва
райондин идарайрин руководителри
иштиракна.

Совещанидал райондин админист-
рациядин рабочий совещанийрал гьялай
месэлайрин нетижайрай гайи протоколдин
тапшуругъар тамамарзавай гьалдиз
килигна.

Райадминистрациядин совещанийрал,
гайи протоколдин тапшуругъар асул
гьисабдалди ГО-дин ва ЧС-дин, куль-
турадин эменнидин объектар ремонт
авунин ва рекьера къир цунин, «Чкадин
инициатива», «Алай аямдин шегьердин
гьал арадал гъун» ва маса проектрин
месэлайриз талукьарнавайбур тир.

Протоколдин тапшуругъар тамамарзавай
                   гьал веревирд авуна

Совещанидин нетижаяр кьуналди,
райондин Кьил Нариман Абдулмуталибова
тапшуругъар кьилиз акъудунин карда

кимивилер амайди ва абур тамамарунин
вахтарал амал тийизвайди къейдна ва мад
сеферда залда ацукьнавайбурун фикир
гьар сада вичин хивевай везифаяр ян тагана
кьилиз акъудун чарасуз тирдал желбна,
гьикI хьи, гьар са тапшуругъ кьилдин
ксарихъ галаз, агьалийрин важиблу
месэлайрихъ галаз алакъалу я.

« Гайи тапшуругъар чкайрал кьилиз
акъудунин менфятлувал ва ери хкажна
кIанда. Къурулушдин подразделенийрихъ,
хуьрерин поселенийрин кьилерихъ,
общественный ва маса организацийрихъ
галаз алакъа мягькемарна кIанда. Гьар са
жавабдар касди вичиз гайи тапшуругъар
кIевелай тайинарнай вахтарал амал
авуналди кьилиз акъудун таъминарун
герек я», -къейдна райондин Кьили.

Агьалияр кьабулна
Нубатдин агьалияр кьабулунин алатай

жуьмя юкъуз райондин Кьил Нариман
Абдулмуталибован патав Герейханован
хуьруьн 2-отделенидай са шумуд кас чпин
хсуси месэлайрин гьакъиндай арзаяр гваз
атанвай. Райондин Кьили абур вичин хсуси
гуьзчивилиз къачуна, талукь тир кIвалахдай
чкаяр хьайила абур кIвалахдалди
таъминардайди лагьана.

КПРФ-дин Сулейман-Стальский рай-
комдин 1-секретарь Валентин Ханбалаев,
дяведин ва зегьметдин ветеранрин
райондин Советдин председатель
Абдулаким Гьажимурадов, КПСС-дин
ветеран Неби Небиев аниз халкьди
кIватIнавай пулунин такьатрин гьисабдай
В. И. Сталиназ гуьмбет эцигунин теклиф
гваз атанвай.

Райондин Кьил Нариман Абдулму-
талибова и теклифдин тереф хвена ва и
месэладиз килигдайди, ам эцигдай чка
тайинардайди ва и карда вичин хсуси
иштираквални ийидайди къейдна.

Мадни а кар къейд ийиз кIанзава хьи,
СССР-дин машгьур государственный ва
политический деятель В. И. Сталиназ
райондин центрадал гуьмбет-бюст
эцигунин патахъай райондин Кьилин патав
виликдайни кхьена гъанвай теклифар гваз
ватанпересвилин руьгьдаллай райондин
агьалийрин са десте атайди я.

Дзержинскийдин тIварунихъ галай
куьчеда къир цунин ва экв гудай приборар
эцигунин патахъай кьасумхуьруьнви
Низами Насиров арза гваз атанвай.
Нариман Абдулмуталибова и месэладиз

пешекарарни галаз фена чкадал килигдайди
лагьана.

Кьасумхуьрелай тир Муртазалиев
Максим райондин Кьилин патав Москвада
тади операция авуна кIанзавай вичин
начагъзавай уьмуьрдин юлдашдиз
материальный рекьяй куьмек гунин арза
гваз атанвай. Нариман Абдулмуталибова
адаз вичин хсуси такьатрин гьисабдай
пулдин куьмек гудайди лагьана.

КIварчагъвияр тир Ханмегьамедов
Мегьамедзагьир ва Ибрагьимов Ибрагьим
хуьруьз сурарин патав гвай ЛЭП-дин
участок аварийный гьалда авайдан ва
хуьруьн къене дигидай яд тахьунин
гьакъиндай арза гваз атанвай. Райондин
Кьили и арзадиз чкадал пешекарар рекье
туна, талукь серенжемар кьабулна,
килигдайди лагьана.

Герейханован хуьруьн 1-отделенидин
агьали Акимова Суьлгьуьжат кIвалерин
дакIарриз  мукьва гьежетхана эцигунин
жигьетдай къуншидихъ галаз авай гьуьжет
алай месэла гьялунин патахъай арза гваз
атанвай. И месэладай райондин Кьили ам
чкадал фена гьялун патал пешекаррал
тапшурмишна.

Школайрин бригадаяр арадал хкунин,
емишрин куьгьне сортар битмишарунин,
райондин Гуьне патан зонада дарманрин
набататар кIватI хъувун тешкилунин
инициатива гваз Бутхуьряй тир Пирвелиев

Къурбансмяли атанвай. Ада гьакIни
райондин Кьил мукьвабур регьметдиз
фейила гузвай садакьайрин гьисабдай и
хуьре общественный кIвалахар ийизвайдан,
общественный чкаяр аваданламишунин,
школайра ва ясли-бахчайра аялриз тIуьнар
гун тешкилзавайдан гьакъиндайни
хабардар авуна.

Райондин Кьили арзачидин иници-
ативадин тереф хвена ва вич и хуьруьз
мугьмандиз къведайди лагьана.

Агьалияр хъвадай целди таъминарунин
месэладин патахъай Эминхуьряй тир
Сирена Ибрагьимовади телефондай зенг
авунвай. Райондин Кьили арзачи и месэла
галай-галайвал кьилиз акъуддайдакай ва и
жигьетдай райондин ва гьакIни хуьруьн
адаминистрацийри кьабулзавай се-
ренжемрикай хабардар авуна.

Кьасумхуьрелай тир Кельбялиева
Масират виликан Кьасумхуьруьн 2-
нумрадин СОШ-дин сергьятда аваз хьайи
вичин туьквендин дарамат чукIурунихъ
галаз алакъалу яз вичиз куьмек гунин арза
гваз атанвай.

Нариман Абдулмуталибова и арзадиз
килигдайди ва талукь къарар кьабулдайди
лагьана.

И юкъуз агьалияр кьабулунин
мярекатдиз 18 кас агьалияр атана. Абурун
гьар са арзадай райондин Кьили  агьалияр
гъавурдик кутуна ва абур вичин
гуьзчивилиз къачуна.

Конкурсда Эльдар Абдулмежидов гъалиб хьана

24-июндиз райадминистрацияда коррупциядиз акси акъвазунин месэлайрай
райондин Кьилин помощникдин къуллугъдал хкягъун патал конкурс кьиле фена.
Конкурсда кьве кандидатди иштиракна: Агъарагьимов Мавлудин ва Абдулмежидов
Эльдар.

Кандидатрин пешекарвилин ва хсуси ерийриз къимет гун ва абуру и къуллугъдин
квалификациядин истемишунриз жаваб гузватIа чирун патал конкурсдин комиссияди,
РФ-дин, ДР-дин ва Сулейман-Стальский райондин Федеральный Законриз ва маса
нормативно-правовой актариз акси текъведайвал, абурухъ галаз кьилдин суьгьбетар
кьиле тухвана.

Конкурсдин нетижада Абдулмежидов Эльдар гъалиб хьайиди яз гьисабна. Гьа са
вахтунда пешекарвилин чирвилер, алакьунар фикирда кьуна Агъарагьимов Мавлудин
райондин администрациядин кадровый резервдик кутунва.

                                                                                               Чин гьазурайди – А. Камилов

Райондин уьмуьр: мярекатар, гуьруьшар, вакъиаяр

      «Шарвили» - 2019

     Нубатдин заседанидал
26-июндиз райадминистрацияда лезги халкьдин «Шарвили»

къагьриманвилин эпосдин сувар кьиле тухунин жигьетдай районда
тешкилнавай оргкомитетдин нубатдин заседание кьиле фена.

Ам и комитетдин председатель, муниципальный райондин Кьил
Нариман Шамсудинович Абдулмуталибова ачухна ва кьиле тухвана.
Ада алай йисуз 20-сеферда Ахцегьа кьиле тухудай юбилейдин
суварин мярекатдиз, алатай йисара хьиз, чи райондин делегация
алай йисузни хъсан гьазурвал аваз фин тешкилун герек тирди лагьана

ва и жигьетдай кьабулзавай серенжемрикай суьгьбет авун
оргкомитетдин член, райадминистрациядин культурадин отделдин
начальник Майрудин Бабахановавай тIалабна.

М. Бабаханова къейд авурвал, и мярекатдиз гьазурвал акунин
сергьятра аваз вири хуьрерин поселенийра, КДЦ-ра конкурсар,
спортдин рекьяй акъажунар кьиле тухвана. Райондин библиотекада
«Шарвили» эпосдиз талукьарнавай ктабрин выставкаяр ачухна,
суьгьбетар, суварин вечерар кьиле тухвана. Райондин территорияр
аваданламишунин, михьивилер авунин кIвалахар кьиле тухвана.
Райондин кьилин куьчейра и сувариз талукьарнавай лозунгар,
банерар, плакатар янава.

Райондин тешкиллувилин комитетди «Шарвилидин» эмблема
алаз значокар, кепкаяр, гьакIни суварин наборар, машинрал
алкIурдай 10 жуьредин шикилар гьазурнава, абур суварик физвай
райондин делегациядин членриз апайда.

Ахцегьа чи райондин майдан гьазурда. Анаг фотовыставкаяр
акъудна, плакатар, лозунгар яна безетмишда. Суварин юкъуз
«Шарвилидин» премияр гудай лайихлу ксарни тайинарнава.

Суварин юкъуз райондин делегация пакаман сятдин 7-даз ЦIийи
Мамрачрин хуьруьн къекъуьндал кIватI жеда, сятдин муьжуьдан
зураз сад тир улакьрин цIиргъ анлай Ахцегьиз рекье гьатда.

Заседанидал рахай райондин «Куьредин хабарар» газетдин кьилин
редактор Асият Мирзалиевади халкь хабардар авун патал алатай са
шумуд нумрайриз «Шарвили» эпосдикай материалар ганвайди ва
алай вахтунда суварин махсус нумра гьазурзавайди лагьана.

Кьасумхуьруьн телестудиядин (КТВ) руководитель Агьмед
Гьуьсейнова чпи эхиримжи йикъара алатай йисара кьиле тухвай
суваррин мярекатрикай архивдин материалар гузвайди ва сувариз
махсус телефильм гьазурзавайди къейдна.

Заседанидин эхирдай анал рахай райондин Кьил Нариман
Абдулмуталибова суварин юкъуз хатасузвал хуьн, суварик
физвайбур улакьралди таъминарунин жигьетдай талукь тир
къуллугъриз тапшуругъар гана.

                                                    А. Камилов, оргкомитетдин член.

                    Куьруь хабарар

 «Шарвилидиз» талукьарна
Райондин Алкьвадрин Гьасан-эфендидин тIварунихъ галай

центральный библиотекада лезгийрин игитвилин «Шарвили»
эпосдиз талукьарна «Эпос «Шарвили» - бесценный памятник
истории» лишандик кваз тарихдин экскурс кьиле тухвана. Ам
библиотекадин кIелдайбурун залдин заведующий Гъулангерек
Меликовади тешкилна ва кьиле тухвана.

Мярекатдин сергьятра аваз «Шарвили» эпосдикай кхьенвай
ктабар, журналар ва газетар аваз выставкаяр акъуднавай.

                РикIел хкана
Герейханован хуьруьн библиотекада вичи яргъал йисара и

хуьруьн совхоздин директорвиле кIвалах авур Мигьрали Бачхановаз
бахшнавай мярекат хьана. Ана хуьруьн поселенидин
администрациядин кьил Руслан Алдырова, хуьруьнвийри, хуьруьн
агъсакъалрин Советдин председатель Исмаил Тагьирова, М.
Бачханован руш Ламунат, хтул Муьгьуьдин ва свас Мадина  Бачха-
новри иштиракна ва абур анал рахана.

Мярекат рикIел аламукьдайди хьана.
                                                                                         Лена Саидова.

Район авадан жезва
Гьакъикъатдани, эхиримжи йисара районда социальный,

экономикадин, дуьзмишвилин ва маса рекьерай еке кIвалах тухузва.
Вич арадал атайдалай инихъ 90 йис тамам хьун къейд ийидай алай
йисуз райондин хуьрера тухузвай кIвалахрин кьадар иллаки гзаф я.

- Райондин юбилейдин йисуз чна хуьрера рекьерни куьчеяр,
общественный дараматрин патарив гвай майданар, паркарин
зонаяр аваданламишунин, анрин санитариядин гьалар хъсанарунин
ва ихьтин маса кIвалахар давамаруниз артух фикир гузва, - лагьана
райондин информациядин агентстводин управленидин

журналистрихъ галаз хьайи суьгьбетда муниципальный райондин
Кьил Нариман Шамсудинович Абдулмуталибова. – И рекьерай тухуз
алакьнавай кIвалахрин кьадар гзаф я, тамамариз гъиле авай
кIвалахрин кьадарни тIимил туш.

Лагьана кIанда, хуьрера тухузвай гьар са кIвалах райондин
руководстводин кьетIен гуьзчивилик ква. ИкI, алатай гьафтеда
райондин Кьил Н. Ш. Абдулмуталибов, райадминистрациядин
жавабдар работникарни галаз, Кьасумхуьрел И. Гь. Тагьирован
тIварунихъ галай Культурадин Дворецдин территорияда
аваданламишунин ва дуьзмишунин рекьерай тухузвай кIвалахрихъ
галаз таниш хьана.

Къейд авун лазим я хьи, административный ва общественный
дараматрин патарив гвай территорияр дуьзмишунин План
уьмуьрдиз куьчуьрмишунин сергьятра аваз Культурадин Дворецдин
территорияда адан патарив агатдай рекье асфальт цунин, дараматдин
цларин бинейрив къвалан гуьнеяр ва пандусар эцигунин,
дараматдин кьвед лагьай мертебада кIвалер ва гурарар ремонт
хъувунин кIвалахар кьиле тухузва.

- Райондин территорияда аваданламишунин ва дуьзмишунин
кIвалахар тухун, агьалийриз яшайиш патал хъсан къулайвилер
яратмишун райондин юбилейдин йисуз администрациядин вилик
акъвазнавай эвелимжи везифайрикай сад я, - лагьана Н. Ш.
Абдулмуталибова. – Районэгьлийрин фикирар, теклифарни гьисаба
кьуналди, чна райондин хуьрера аваданламишунин кIвалахар
давамарни хъийида.

Гьа са вахтунда, райондин Кьил Н. Ш. Абдулмуталибова
Культурадин Дворецдин территорияда тамамарзавай кIвалахрин
патахъай райондин культурадин отделдин начальник Майрудин
Бабахановаз ва капитальный эцигунрин управленидин начальник
Роберт Мейлановаз кьилиз акъудзавай кIвалахрин еридиз фикир
гунин, санитариядин къайдаяр, территорияда михьивилер ва къайда
хуьнин рекьяй тапшуругъар гана.

Районда тухузвай аваданламишунин кIвалахрикай рахадайла,
къейд ийиз кIанзава хьи, хуьрера рекьерани куьчейра асфальт цунин
кIвалахарни хъсан тешкиллувал аваз давамарзава. ИкI, район
дуьзмишунин сергьятра аваз мукьвара Кьасумхуьрел
Султангьамидан ва Гьажиеван тIварунихъ галай куьчейра ва СтIал
Сулейманан куьчеда паркарин зонайрин патарив гвай территорийра
асфальт цана акьалтIарна. Санлай абуру 6330 квадратный метрдин
майдан кьазва. Куьчейра асфальт цунин кIвалахар «Прогресс» ООО-
ди кьилиз акъудна.

Тамамарнавай кIвалахдилай райондин Кьил Нариман
Абдулмуталибова разивал къалурна.

- Куьчеяр къайдадик утунин  агьалийрини чпин патай куьмекар
гузва, - лугьузва Н. Ш. Абдулмуталибова. – ИкI, абуру куьчейра яд
авахьдай чIутхварар кутунин, цин турбаяр ремонт хъувунин чпин
кIвалерин вилик квай майданра асфальт цунин ва маса кIвалахра
куьмекзава, идай чна абуруз чухсагъул лугьузва.

Лагьана кIанда, мукьвал вахтара Кьасумхуьрел
Чернышевскийдин, Маяковскийдин, Етим Эминан, 1-Майдин,
Жафаровадин куьчейрани (санлай 15220 квадратный метрида)
асфальт цун планламишнава. ЦIинин йисуз асфальт цуник
Алкьвадрин, Курхуьруьн ва Кьулан СтIалрин хуьрерин са шумуд
куьчени кутунва.

Райондин территорияда, хуьрерин куьчейра аваданламишунин
ва дуьзмишунин кIвалахар кьиле тухунай агьалийри райондин
руководстводиз чухсагъул лугьузва.

               Текст кхьейди ва шикил ягъайди Хазран Кьасумов я.

               Гад - 2019

Къуватар хьурай, магьсулдарар!
Дагъдин гурлу вацIу хьиз,

вахтуни гьамиша виликди
еримишда. Ингье, гадни
тамамвилелди вичин ихтиярда
гьатнава, ида хуьруьн майи-
шатдин карханайрин, лежбер-
вилинни фермервилин майи-
шатрин, арендаторрин, хуьрерин
агьалийрин къайгъуярни
артухарнава. Гатун са йикъа
хъуьтIуьн са варз тухарда,
гьавайда лагьанвач бубайрин
мисалдани.

- Гатун и йикъара райондин
зегьметчияр уьзуьмлухрани
багълара, саларани производ-
стводин маса хилера агротех-
нический серенжемар кьиле
тухунал, общественный мал-
къара патал алафар гьазурунал
машгъул я, - лугьузва «Сулейман-
Стальский район» муници-
пальный райондин хуьруьн
майишатдин ва суьрсетдин
управленидин начальник
Мегьамедзагьид Бабаева. – Амма
алай вахтунда карханайрин,
лежбервилинни фермервилин
майишатрин ва арендаторрин
вилик акъвазнавай кьилин
везифайрикай сад агакьнавай гад
вахтунда ва пучвилер авачиз
кIватIна акьалтIарун я.И
месэладиз райондин Кьил
Нариман Абдулмуталибован
председателвилик квай
райадминистрацияда ва чи
управленида кьиле фейи
совещанийрал килигна, гад
агудуниз вири патарихъай
чешнелу гьазурвилер акуна.

Виликамаз туькIуьрнавай
план-графикдин бинедаллаз
районда гад кIватI хъувунив 25-
июндиз эгечIна. И кIвалах никIера
техил фад дигмиш жезвай
«Зардиянский» зонада кардик
квай хуьруьн майишатдин
карханайрилай, лежбервилин
майишатрилай ва арендаторрин
никIерилай башламишна.

Санлай къачурла, алай йисуз
районда 2361 гектардай гад кIватI
хъувун лазим я. Идакай 2015
гектар зулун магьсулрин, 346
гектар (идакай 296 гектарда нехв
ва 50 гектарда мух ава) гатфарин
магьсулрин никIер я. Виликамаз
кьунвай гьисабралди, цIи
никIерин гьар са гектардай 24-27

центнер техил вахчун, санлай 5700
тонндилай тIимил тушиз (шаз
5605 тонн хьанай) бегьер кIватI
хъувун планламишнава.

Райондин хуьруьн майи-
шатдин ва суьрсетдин управ-
ленидин начальникдин замес-
титель Гьамидин Абдулкъа-
фаровахъ ва райадминистраци-
ядин гражданский оборонадин ва
кьетIен гьаларин отделдин
начальникдин заместитель
Къазиагьмед Абумислимовахъ
галаз чун гад агудзавай са шумуд
карханадиз ва арендаторрин
участокриз фена.

«Зардиянский» зонада кардик
квай карханайрин никIер, анра
пакаман кьиляй акъатнавай
кьезил шагьвардал лепе гузвай
къуьлуьн кьилер акурла гуьгьуьл
шад жезва, гад кIватI хъийизвай
комбайнерар, механизаторар,
арендорар акурла рикIяй «Квез
къуватар хьурай, магьсулдарар!»
гафар къвезва.

Районда гзаф майданра
техилар цанвай хуьрерин
поселенийрик «село Куркент»
(300 гектар), «сельсовет «Аша-
гастальский» (300 гектар), «село
Юхаристальский» (200 гек-
тардилай виниз) ва «сельсовет
«Герейхановский» хуьрерин
посеоенияр акатзава.

«Зардиян» ООО-да 80
гектардай гад кIватI хъийизва.
Адахъ вичин комбайни ава.
Карханада гектардин бегьерлувал
30 центнердилай виниз я.

«Горец» ООО гзаф майданра
(350 гектар) техилар цанвай
кархана я. НикIера къуьлуьн
тарифдин бегьер агакьнава.

- Районда гад агудунал 12
комбайни машгъул жезва, -
лугьузва Гьамидин Абдулкъа-
фарова. – «Зардиянский» зонада
гад кIватIна акьалтIарайла абуру
и кIвалах Кьасумхуьруьн,
СтIалрин, Курхуьруьн зонайра
давамарда. Санлай къачурла,
районда 23-25 йикъан къене гад
агудна акьалтIарда.

Чаз акурвал, «Паласа» (I60
гектар), «Сайтар» (I80 гектар)
ООО-ра, «Новый путь» СПК-да
(42 гектар), Курхуьрелай тир
арендаторар Н. Саругъланован, С.

Шайдаеван, Т. Таибован никIера
муханни къуьлуьн хъсан бегьер
ава.

- За алай йисан бегьер патал 20
гектарда къуьл цанва, - лугьузва
арендатор Тагьирмирзе Таибова.
– Цик квачир никIерин гьар са
гектардай за 23-25 центнер техил
хьун гуьзлемишзава.

Алай йисуз никIерай
общественный ва кьилдин ксарин
гьайванар патал 4000 тонн
самарни гьазурда. Самар туькра
кьунал пресс-подборщикар галай
12 трактор машгъул жеда. Бес
кьадар самун алаф чкайрал туна,
артуханбур Агъул, Хив, Кьурагь
районрин хуьруьн майишатриз ва
кьилдин ксариз маса гуда. И кар
патал икьрарар кутIуннава.

Хазран Кьасумов
Ш икилда: Гь.

Абдлукъафарова ва Къ.
Абумислимова техилдин
бегьердал шадвалзава.

Шикил автординди я.

Дигидай цин
 гьакъиндай
И йикъара «сельсовет Герей-

хановский» хуьруьн поселенидин
администрацияда анин кьил Руслан
Алдыров, «Минмелиоводхоз»
ФГБУ-дин Самур-Гюргенчаевский
филиалдин руководитель Фикрет
Шерифовахъ галаз  гуьруьш-
мишвал кьиле фена. Ана гьакIни
райондин УСХП-дин начальникдин
заместитель Изамудин Мирза-
метова, «Амир» ООО-дин руко-
водитель Къазиагьмед Къази-
агьмедова ва маса жавабдар ксари
иштиракна.

Гуьруьшмишвилин вахтунда
Герейханован хуьруьн поселенидин
агьалияр дигидай целди таъми-
нарунин мес эладиз килигна.

Хцидаказ  акъвазнавай мес эла
Самур-Гюргенчаевс кий фили-
алдинни хуьруьн майишатдин
продукция гьас илзавайбурун
арада дигшидай яд ахъаюн патал

икьрарар (договорар) кутIунун ва
дигидай яд ишлемишунин гьакъи
кIватIун тир.

                                 (Чи кор.)

       «Кюре – 2019» жегьилрин
 Международный форум – кардик

Райондин уьмуьр: мярекатар, гуьруьшар, вакъиаяр

25-июндиз Цмуррин СОШ-дин
базадаллаз чи районда «Кюре – 2019.
Поколение лидеров» жегьилрин 1-
Международный образовательный

форумди вичин кIвалах башламишна
ва ам 28-июндалди давам жеда.
РикIел хкиз кIанзава, и форум
Сулейман-Стальский райондин 90
йисан юбилейдихъ галаз алакъалу
авунвайди я. Ана Азербайжандай,
Афгъанис тандай,  Турциядай,
Египетдай,  Кот-Д-Ивуардай,
Россиядин са жерге регионрай ва
Дагъустандин шегьеррай ва гьакIни
чи райондай 300-лай виниз инсанри
иштиракда.

Форумдин кьилин месэлайрикай
сад жегьил инсанри чпин алакьунар
къалурдай шартIар яратмишун,
абурун социальный активвал хкажун
мягькемарун я. И культурадинни
образованидин мярекат кьиле тухун
патал Имам Яралиеван «Умуд»,
«Инсан», «Леки» фондари, «Рычал-
су» минеральный ятар акъуддай
завод» ОАО-ди ва мас абуру
спонсорвилин куьмекар гана.

Форум башламиш хьайи сифте
юкъуз Цмурдал 182 кас атана.
Абурун арада Ставропольский
крайдай,  Ингушетиядай,
Дагъустандин Дахадаеван, Ботлих,
Хив, Ахцегь, Къайтагъ районрай
атанвай мугьманар ава.

Форум шад гьалара ачухунин
мярекатда райондин Кьил Нариман
Абдулмуталибова, милли
политикадин ва диндин крарин
рекьяй ДР-дин министр Энрик
Муслимова, райадминистрациядин
Кьилин заместителри, къурулушдин
подразделенийрин руководителри,
идарайрин коллективри, райондин,
республикадин культурадин ва
ис кусстводин машгьур кс ари,
общественный организацийрин ва
СМИ-рин векилри иштиракна.

Мугьманар ва форумдин
иштиракчияр патал гегьенш
программа гьазурнавай: райондин
художественный школадин, аялрин

яратмишунрин КIвалин
тербиячийри гьазурнавай
выс тавкаяр,  лезги хуьрекар
гьазурунай,  хъенчIин къапар
гьазурунай, гамар хрунай, тапракар
гьазурунай, путар хкажунай, гьакIни
воркаут-выступленияр патал майдан
гьазурнавай.  Анал ДР-дин
Воркаутдин Федерациядин векилри
чпин алакьунар къалурна.

Форум Вини СтIалрин аялрин
бахчадин аялри гуьрчег нумраяр
къалурунлай башламиш хьана.

Форумдиз атанвайбурун вилик
анал тебрикдин гафар гваз
муниципальный райондин Кьил
Нариман Абдулмуталибов рахана.

«Чи жегьилар пакад йикъан
лидерар я.  Чахъ креативный
жегьилар ава. Райондин жегьилрихъ
гзаф дустарни ава. И кар и форумди
мад сеферда тестикьарзава. Чна куьн
и берекатлу чилел тебрикзава ва чна
виниз тир мурадар кьилиз акъудун
патал куьн чи ерийриз мугьман
хьунал шадвал ийизва. И чIехи
мярекатди адан гьар с а
иштиракчидиз руьгьдинни
пешекарвилин жигьетдай мадни
виниз хкаж жедай мумкинвал гуда.
Куь фикиррилай ва абур уьмуьрдиз
куьчуьрмишунилай чи уьлкведин
гележег гзаф аслу жеда. Форумдин
программадик кьадар метлеблу ва
итижлу мярекатар ква, умудзава
абур куьн патал менфятлубур, куь
руьгьдин истемишунриз жаваб
гудайбур жеда». – къейдна ада.

Нариман Абдулмуталибова
гьакIни акьалтзавай несил
ватанперес вилин руьгьдаллаз
тербияламишунин,  жегьилрин
хсусивал вилик тухунин карда чи

районэгьлийрин – меценатрин
куьмекдин важиблувал екеди тирди
къейдна. И жигьетдай ада хайи хуьре
– Цмурдал 120 аялдин чкаяр авай
цIийи школа, муаллимар патал 9
квартирадикай ибарат тир яшайишдин
кIвалер, гьакIни кIелзавай аялри гьар
рекьерай чпиз пешекарвилер чирдай
тадаракламишнавай мастерскояр

эцигай меценат Марат Шайдаеван
тIвар еке гьуьрметдивди кьуна,
инвестордин гележегдин планрик гьакI
хайи хуьре аялрин ясли-бахчани эцигун
квайди лагьана.

Алай вахтунда адан такьатрин
гьисабдай чи райондай 20 аял
Москвадиз экскурсиядиз ракъур-
навайди, чи аялрин гележегдихъ
меценатдин рикI кIевелай кузвайди
къейдна ва чи районда ихьтин чIехи
форум тешкилунай ва кьиле тухунай
райондин Кьили ДР-дин Кьил
Владимир Васильеваз, форумдин
директор, «Волонтеры Победы»
гьерекатдин активистка Афият
Алиевадиз, милли политикадин ва
диндин мес элайрай ДР-дин
Министерстводиз, жегьилрин крарин
рекьяй Министерстводиз, ДГУ-диз,
халкьдин с еняткарвилерин ва
туризмдин Дербентдин колледждиз,
гьакIни Цмуррин жемятдиз чухсагъул
лагьана.

Вичин рахунра милли политикадин
ва диндин крарин рекьяй ДР-дин
министр Энрик Муслимова  алай
йис уз  юбилейрин с агьиб тир
Сулейман-Стальский районда
жегьилрин ихьтин чIехи форум
тухунин важиблувал къейдна.

Форум ачухунин мярекатдал
гьакIни СтIал Сулейманан тIварунихъ
галай лезгийрин муздрамтеатрдин
кьилин режиссер, ДР-дин халкьдин
артист Мирзабег Мирзабегов,
формудин директор Афият Алиева,
зегьметдин ветеран Айдин Балабегов
ва масабур рахана.

Эхирдай чи райондин культу-
радин Дворецдин артистри чIехи
концерт гана.

Гьазурайди – Абидин Камилов

Тешкилатчияр ва активистар ашкъиламишна

27-июндиз, форумдин 2-юкъуз,
«Кюре – 2019. Поколение лидеров»
жегьилрин Международный
образовательный форумдин
тешкилатчияр ва активис тар
ашкъиламишунин серенжемар кьиле
тухвана.

Миллетрин ва диндин арада
ислягьвал ва меслятвал мягьке-
марунай,  гзаф миллетар авай
Дагъустандин халкьарин садвал
хуьнай ва вилик тухунай милли
политикадин рекьяй Дагъустан
Республикадин Министерстводин

патай минеральный хъвадай ятар
акъуддай «Рычал-су» заводдиз,
Мергьеметлувилин «Инс ан»
фондуниз, «Кюре -2019. Поколение
лидеров» форумдин волонтерриз,
райондин образованидин
управленидиз,  физичес кий
культурадин, с портдин ва
жегьилрин крарин рекьяй
райондин комитетдиз, «Сулейман-
Стальс кий район» МР-дин
Жегьилрин парламентдиз,
«Эксклюзив ТВ» ООО-диз, РУО-
дин ведущий пешекар Маина

Аликберовадиз,  Информагент-
стводин корреспондент Эльвира
Набиевадиз ва активист Максим
Мирзоеваз Чухсагъулдин чарар
гана.  «сельсовет «Цмурский»
хуьруьн поселенидиз, меценат Марат
Шайдаеваз, райондин Жегьилрин
парламентдин куратор Алиев
Мегьамедаз ва форумдин директор
Афият Алиевадиз и министерстводин
Гьуьрметдин грамотаяр гана.
Райондин Кьил Нариман
Абдулмуталибоваз рикIел ала-
мукьдай ктабар гана.

22-июндиз Вини СтIалдал
Ватандин ЧIехи дяведин женгера
телеф хьайибур эбеди яз рикIел
хуьн патал шартIунин сур яз
эцигнавай гуьмбет шад гьалара
ачухна.

И мярекатда райадминистра-
циядин Кьилин 1-заместитель
Лацис Оруджева райондин ва и
хуьруьн админист-рацийрин
къуллугъчийри, муал-лимри ва
школьникри, аялрин бахчадин
тербиячийри ва хуьруьн
агьалийри, общественный, ве-
теранрин тешкилатрин ва СМИ-
дин векилри, гьакIни Махач-
къаладай ва Москвадай хтанвай
мугьманри иштиракна.

Мярекат башламишдалди
вилик вичин сергьятда гуьмбет
(обелиск) авай ял ядай парк
ачухунин лишан яз яру лент
атIана.

Россиядин Федерациядин
Гимн яна.

Ватандин ЧIехи дяведин ишти-
ракчияр тир винистIалвий-рикай
информация гваз анал обелиск
эцигунин жигьетдай тешкилнавай
оргкомитетдин председатель ДР-
дин Общественный палатадин
член Бутаев Низами рахана.
Мярекатдин иштиракчийри телеф
хьайи хуьруьнвияр рикIел хкана.

Анал куьруь гаф рахай
райадминистрациядин Кьилин 1-
заместитель Лацис Оруджева
ихьтин мярекатрин важиблувал,
акьалтзавай жегьил несил
ватанпересвилин руьгьдаллаз
тербияламишунин карда еке
метлеб авайди къейдна, и
баркаллу кардик еке пай кутунай
меценат Балакеримов Пирме-
гьамедаз чухсагъул лагьана.

Утерянный аттестат о неполном среднем образовании за
№033931, выданный в 1993 году Чухверкентской СОШ  на имя
Меджидовой Раи Хайирбековны, считать недействительным.

РикIел хуьнин акция кьиле тухвана
21-июндиз, рикIел хуьнин ва гъамлувилин Йикъан вилик, 1941-1945-йисарин Ватандин ЧIехи дяведа телеф

хьайи Вини-СтIалрин хуьруьнвийриз ачухзавай гуьмбетдин патав Вини-СтIалрин СОШ-дин аялрин рикIел
хуьнин акция кьиле фена. Ам «Волонтеры 2017» ва «Доброволец России 2017» Вирироссиядин конкурсрин
гъалибчи Афият Алиевади тешкилнавайди тир.

Гуьмбетдин патав акция тухудайла школьникри цIай куькIуьрнавай чирагърикай (свечайрикай) «78» рекъем
авуна ва ватанпересвилин шиирар кIелна. РикIел хкин: 22-июнь – Ватандин ЧIехи дяве, инсаниятдин тарихда
виридалайни гзаф ивияр экъичай дяве Россиядин тарихда виридалайни пашман вакъиа я.

Гуьмбет шад гьалара ачухна
« - Балакеримов Пирмегьа-

медан чалишмишвилер себеб яз
хайи Ватан хвейи винистIалвийриз

хуьре гуьмбет хкажна ва ял ядай
парк арадал атана. Чи райондай
Ватан хуьз дяведин фронтдиз фейи
3950 касдин арада 128 кас
винистIалвиярни авай, абурукай
54 касдиз элкъвена хайи хуьруьз
хтун кьисмет хьанач. И мярекат
акьалтзавай жегьил несил патал
хайи Ватан хуьз гьазур хьун герек
тирди рикIел хкун я. Къуй куь
кьилел ислягь цав хьурай! Къуй
Чилин винел мад дявеяр, акьунар
тахьурай!» - лагьана ада эхирдай.

Гуьмбет ачухунин мярекатдал
гьакIни отставкада авай генерал-
лейтенант Сергей Ледовский, ДР-

дин ва РФ-дин Общес-
твенный палатайрин
член Айгун Мегьаме-
дов, Вини-СтIалрин
хуьруьн агъсакъалрин
Советдин председатель
Керим Абдулакимов,
зегьметдин ветеран
Агъакерим Авчиев,
Вини-СтIалрин СОШ-
дин ученица Эльвина
Алиева ва масабур
рахана.

Обелиск ачухунин
гьуьрметдин ихти-
барвал райадминис-
трациядин Кьилин 1-
заместитель Лацис
Оруджевал, ДР-дин
Общественный пала-
тадин член Низами
Бутаевал, ДР-дин ва
РФ-дин Общественный
палатайрин член Айгун
Мегьамедовал ва ге-

нерал-лейтенант Сергей
Ледовскийдал авуна.

Гуьмбет ачухайдалай гуь-
гъуьниз И. Гь. Тагьирован
тIварунихъ галай культурадин
Дворецдин артистри, школьникри
ва Вини-СтIалрин аялрин
бахчадин бицIекри ватанпе-
ресвилин манияр лагьана.

И мярекат хуьруьн тарихда мад
са лишанлу вакъиадиз элкъвена.

       Гьазурайди – А. Камилов

Что нельзя размещать в социальных сетях
Согласно  ст. 1 Федерального

закона Российской Федерации от
25.07.2002 № 114-ФЗ «О проти-
водействии экстремистской дея-
тельности» , ст. 10 Федерального
закона от 27.07.2006 № 149-ФЗ «Об
информ ации, информ ационных
технологиях и о защите информации»
определено , что в Российской
Федерации запрещено  распрост-
ранение любыми способами инфор-
мации, направленной на разжигание
национальной, расовой или
религиозной ненависти и вражды, в
том числе распространение
экстремистских материалов.

Информационные материалы

перечислены в Федеральном списке
экстремистских м атериалов,
составляем ом  Министерством
юстиции Российской Федерации.

Этот список постоянно обнов-
ляется, ведь любой информационный
материал будь то  книга, песня,
аудиозапись и т.д. может быть признан
экстремистским федеральным судом
на основании заявления прокурора
или при производстве по
соответствующему делу об
административном правонарушении,
гражданскому или уголовному делу.

Разм ещать информационные
материалы, находящиеся в данном
списке, любым способом, в том числе

и на своей личной странице в
социальных сетях, запрещено. За
подобное действие законодателем
предусмотрена административная
ответственность.

В случае размещения подобной
информации в своих социальных
сетях можно быть привлеченным к
административной ответственности,
которая согласно ст. 20.29 КоАП РФ
предусматривает штрафы в
отношении физических лиц в размере
от 1 000 руб. до 3 000 руб., либо
административный арест на срок до
пятнадцати суток.

Старший помощник прокурора
района   Я. К. Исмаилов

ДГУ-дин студентар – практикада

2019-йисан 24-июндилай 7-июлдалди чи районда филологиядин
илимрин кандидат, ДГУ-дин доцент Нариман Абдулмуталибован
регьбервилик кваз ДГУ-дин филологиядин факультетдин лезги
отделенидин 2-курсунин студентрин (Нармила Абдурагьманова,
Арида Гьажиева, Изумруд Исмаилова, Афисат Мустафаева,
Муминат Рамазанова, Айнисе Ширванова) практика кьиле физва.

Практикадин вахтунда студентри КIварчагъ, НуьцIуьгъ, Зизик ва
Экен хуьрерин агьалияр рахазвай лезги чIалан нугъватрин
кьетIенвилер чирда.

Нариман Абдулмуталибов студентрихъ галаз гуьруьшмиш хьана
ва герек тир материалар кIватIун тапшурмишна.

«- Диалектар ахтармишун – им еке зегьмет алай кIвалах я. Куьне
кIватIай материалри чкадин агьалийрин диалектрин кьетIенвилер
квай рахунрихъ галаз мукьувай таниш жедай, чавай яргъал тир
девирра къакъатнавай дувулар, гафар, арадал атун хъсандиз чир
жедай мумкинвал гуда, - къейдна Н. Абдулмуталибова.

  Наркоманиядиз талукьарна
Наркоманиядихъ галаз женг

чIугунин международный йикъаз
талукьарна 24-июндиз
Чуьхверхуьруьн библиотекадин
заведующий Шагьсенем
Рагьимхановади кIелзавайбурухъ
галаз «Скажи наркотикам нет!»
темадай тарс тухвана. Адан
макьсад чIуру хесетрикай къерех
авун, наркотикри инсандин
бедендиз гузвай зияндин гъавурда
тун тир.

Аниз активный читателриз ва
хуьруьн КДЦ-дин работница
Мерзият Амахановадиз
теклифнавай.

М. Амахановади аялриз и важиблу темадай, мисаларни гъиз,
бейгьуш квай шейэри гележегдин несилризни ийизвай таъсирдикай
лагьана, меслятар къалурна.

КIелдайбурун залда «Нет наркотикам!», «Как не стать наркоманом»,
«Работа с родителями» плакатар янавай. Анал кIелзавайбурухъ галаз
са шумуд темадай суьгьбетарни тухвана.

                                                                                                              Чи корр.


